
HƏBSDƏKİ JURNALİSTLƏRİN SƏHHƏTİ ACINACAQLI 

VƏZİYYƏTDƏ 

 
Azərbaycanda saxta ittihamlarla qanunsuz olaraq saxlanılan Meydan TV və onunla əlaqəli media qurumlarının 12 

jurnalistindən ən azı üçünə lazımi təcili tibbi yardım göstərilmir. Onların səhhəti sürətlə pisləşir. Pis rəftarla 

üzləşən və ədalətli mühakimə hüququndan məhrum edilən 12 jurnalistin hamısı, məhz jurnalist olaraq peşə 

fəaliyyətlərinə görə dəmir barmaqlıqlar arxasındadırlar. Onlar dərhal azad edilməli və tibbi yardıma ehtiyacı olan 

hər kəs təcili şəkildə müalicə olunmalıdır.  

Hörmətli Prezident, 

 

Sizə Azərbaycanda 2024-cü ilin dekabr ayından bəri qanunsuz olaraq saxlanılan və hazırda mühakimə 

olunan Meydan TV və ya onunla əlaqəli 12 jurnalistlə bağlı yazıram. Onlara qarşı cinayət işi siyasi motivlidir 

və hökumətin müstəqil mediaya qarşı davam edən repressiyasının bir hissəsidir. Sizi onların qanunsuz 

həbsinə və təqibinə dərhal son qoymağa çağırıram və lazımi tibbi xidmətdən məhrum olan ən azı üçünün 

səhhətinin pisləşməsi ilə bağlı dərin narahatlığımı bildirirəm. 

 

Bu 12 jurnalistin lazımi tibbi xidmətdən məhrum edilməsi, habelə cinsi təcavüz, hədə-qorxu və psixoloji 

təzyiqlərlə üzləşməsi daxil olmaqla, həddindən artıq sıx kameralarda saxlanılması işgəncə və digər pis rəftar 

kimi qiymətləndirilə bilər və Azərbaycanın insan hüquqları üzrə öhdəliklərinə zidd ola bilər. 

 

Şəmşad Ağa (mədə xorasından əziyyət çəkir), Aynur Elgünəş (əməliyyatdan sonra fizioterapiyaya ehtiyacı 

var) və Ülviyyə Quliyeva (xroniki vəziyyəti ilə əlaqədar həftəlik iynələrə ehtiyacı var) xüsusi risk altında 

olanlardır. Bundan əlavə, 2025-ci ilin may ayında saxlanılan Ülviyyə Quliyeva həmin ay ərzində iki dəfə 

zorlanma təhdidi aldığını və üç polis əməkdaşı tərəfindən fiziki zorakılığa məruz qaldığını bildirib. Onun 

iddiaları effektiv şəkildə araşdırılmayıb. Digər müttəhimlər də polis və penitensiar orqanlar tərəfindən çoxsaylı 

digər qanun pozuntuları, o cümlədən cinsi təzyiq (Aysel Umudova 6 dekabr 2024-cü ildə həbs edildikdən 

sonra polis bölməsinə aparılarkən buna məruz qalıb), psixoloji təzyiq (Xəyalə Ağayeva) və fiziki zorakılıq 

(Nurlan Qəhrəmanlı) barədə məlumat veriblər. 

 

Bu 12 jurnalistə qarşı irəli sürülən cinayət ittihamları saxtadır. Onlar Azərbaycanın maliyyə qaydalarını 

pozmaqda ittiham olunurlar, lakin bu qaydalar həddindən artıq məhdudlaşdırıcıdır və aşkar şəkildə Meydan 

TV kimi qurumlar üçün qanuni tələblərə əməl etməyi qeyri-mümkün etməklə, müstəqil medianı və QHT-ləri 

maliyyədən məhrum etmək məqsədi daşıyır. Bu qaydalara əsasən, hökumət tərəfindən açıq şəkildə icazə 

verilməyən hər hansı maliyyələşmə qanunsuzdur; hökumət isə öz tənqidçilərinə belə bir icazəni heç vaxt 

vermir. Onlar həmçinin qanunsuz varlanma və aşkar şəkildə saxta olan digər cinayətlərdə ittiham olunurlar. 

Onların yeganə “günahı” hökumət tənqidçisi və müstəqil jurnalist olmalarıdır. 



   

 

 

Buna görə də sizdən aşağıdakı addımların dərhal atılmasını xahiş edirəm: 

 

- Azərbaycanda azad mediaya və fərqli düşüncəyə qarşı repressiyalara, habelə jurnalistlərin əsassız 

təqiblərinə son qoyulsun;   

- 12 Meydan TV jurnalistinin və qanunsuz olaraq saxlanılan bütün şəxslərin dərhal azad edilməsi 

təmin olunsun;  

- məhbuslara qarşı işgəncə və digər pis rəftar iddiaları effektiv şəkildə araşdırılsın və bu müddət 

ərzində Meydan TV-nin sağlamlığı təhlükədə olan həbsdəki jurnalistlərinin təxirəsalınmadan lazımi 

tibbi yardımla təmin edilməsi reallaşdırılsın. 

 

Hörmətlə, 

 

ƏLAVƏ MƏLUMAT 
2023-cü ilin noyabr ayından etibarən Azərbaycan hakimiyyəti ölkədəki müstəqil səslərə və bütün fərqli 

düşüncəli şəxslərə qarşı repressiyaları gücləndirərək 30-a yaxın jurnalist və digər media işçisini qanunsuz 

olaraq saxlayıb. 2024-cü il dekabrın 6-dan bəri saxlanılanlardan ən azı 12 nəfəri Meydan TV, Bakı 

Jurnalistika Məktəbi və digər müstəqil media qurumları ilə əlaqəli olan və vahid cinayət işi çərçivəsində 

həbs edilən jurnalist və media işçiləridir. 

6 dekabr 2024-cü ildə Meydan TV-nin jurnalistləri Aynur Qənbərova (Elgünəş), Aytac Əhmədova 

(Tapdıq), Xəyalə Ağayeva, Aysel Umudova, Ramin Cəbrayılzadə (Deko) və Natiq Cavadlı, habelə Bakı 

Jurnalistika Məktəbinin direktor müavini Ülvi Tahirov saxlanılıb. Daha sonra davam edən həbslərdə 

saxlanılanlar sırasına Argument.az saytının baş redaktoru və Meydan TV-nin əməkdaşı Şəmşad Ağa 

(Ağayev), həmçinin 2025-ci ilin fevralında frilanserlər Nurlan Qəhrəmanlı (Libre) və Fatimə Mövlamlı, 

2025-ci ilin mayında jurnalist Ülviyyə Quliyeva (Əli) və 2025-ci ilin avqustunda fotojurnalist Əhməd Muxtar 

da daxildir. 

Azərbaycandakı digər saxlanılan və həbs edilən jurnalistlərdə olduğu kimi, Meydan TV və onunla əlaqəli 

şəxslərə qarşı cinayət işi təqibi tənqidi jurnalistikanı cəzalandırmaq və susdurmaq məqsədilə istifadə 

olunur. 

Bu jurnalistlər Azərbaycan Cinayət Məcəlləsinin 206.3.2-ci maddəsi (“xarici valyuta qaçaqmalçılığı”) ilə 

ittiham olunurlar. Bu maddə Azərbaycanda dəfələrlə müstəqil media qurumlarını və jurnalistləri, o 

cümlədən Abzas Media, Toplum TV və Kanal-13-ü susdurmaq üçün istifadə edilib. Azərbaycanda 

müstəqil media üçün daxili maliyyə mənbələri olduqca məhduddur. Reklam bazarı kiçikdir və hökuməti 

tənqid edən mediada reklam yerləşdirməyə cəsarət edən müəssisələr risklərlə üzləşirlər. Tənqidi media 

və QHT-lərin xarici maliyyə mənbələrini kəsmək üçün hakimiyyət xarici qrantlar üçün hökumətin razılığını 

tələb edən qanunvericilik qəbul edib. Bu, xarici maliyyələşməni faktiki olaraq kriminallaşdırıb və müstəqil 

medianın və onların əməkdaşlarının fəaliyyətlərinə görə xaricdən qazanc əldə etdikdə təqib olunmasına 

yol açaraq ölkə daxilindəki müstəqil media orqanlarını faktiki olaraq məhv edib. Bundan əlavə, "Meydan 

TV" işində 192.2.2-ci maddə (“qanunsuz sahibkarlıq”) də daxil olduğu kimi, buna bənzər mühakimələrdə 

prokurorluq orqanları çox vaxt əlavə ittihamlar da irəli sürür. 

20 iyun 2025-ci ildə Bakı Ağır Cinayətlər Məhkəməsi müstəqil araşdırmaçı media qurumu olan "Abzas 

Media" ilə əlaqəli yeddi media işçisini yeddi yarım ildən doqquz ilə qədər müddətə azadlıqdan məhrum 

edib. Məhkum olunanlar arasında direktor Ülvi Həsənli, baş redaktor Sevinc Vaqifqızı, araşdırmaçı 

jurnalist Hafiz Babalı, müxbirlər Nərgiz Absalamova və Elnarə Qasımova, tərcüməçi Məhəmməd Kekalov 

və iqtisadçı və Azadlıq Radiosunun müxbiri Fərid Mehrəlizadə var. 

Toplum TV-nin əməkdaşları, Toplum TV-nin həmtəsisçisi Ələsgər Məmmədli, jurnalistlər Fərid İsmayılov 

və Müşfiq Cabbar daxil olmaqla, bir neçə digər jurnalist və media işçisinə qarşı cinayət təqibi davam edir. 

Zəruri tibbi yardımdan məhrum edilmələri daxil olmaqla, saxlanılan jurnalistlər pis rəftara məruz 

qaldıqlarını və yatdıqları yerlərdə tualetlərin yerləşdiyinə görə antisanitar şəraitdə və həddindən artıq sıx 

kameralarda (8-10 nəfərlik kameralarda 15-18 məhbusun saxlanılması) saxlanıldıqlarını və nəticədə 

səhhətlərinin daha da pisləşdiyini bildirirlər. 



   

 

Azərbaycanda saxlanma yerlərində genişmiqyaslı işgəncə və digər pis rəftar halları mövcuddur və bu 

hallar cəzasızlıqğa həyata keçirilir. Amnesty International həbsdə olan hökumət tənqidçilərinin zəruri tibbi 

yardımdan məhrum edilməsi barədə mütəmadi olaraq məlumatlar verir. Avropa Şurasının İşgəncələrin 

və Qeyri-insani və ya Ləyaqəti Alçaldan Rəftarın və ya Cəzanın Qarşısının Alınması üzrə Komitəsi (İQK) 

həbsxana şəraitlərinin yaxşılaşdırılması, işgəncə və digər pis rəftar hallarının aradan qaldırılması ilə bağlı 

çağırışlarına cavab olaraq Azərbaycan hakimiyyəti tərəfindən ”davamlı əməkdaşlıq qüsurlarını” ictimai 

şəkildə pisləyib. 

 

ÜNVAÇININ ÜSTÜNLÜK VERDİYİ DİLLƏR: azərbaycanca, ingiliscə, rusca. Siz həmçinin öz dilinizdə 

yaza bilərsiniz. 

 

XAHİŞ EDİRİK MÜMKÜN OLDUĞU QƏDƏR TEZ FƏAL OLUN: 31 may 2026-a qədər. Əgər 

müraciətinizi göstərilən tarixdən sonra göndərmək istəyirsinizsə, lütfən ölkənizdəki Amnesty 

İnternational şöbəsilə əlaqə saxlayın. 

 

ƏVVƏLKİ TƏCİLİ HƏRƏKƏTƏ LİNK: Azerbaijan: Release journalists arrested after COP29 - Amnesty 

International 

 

https://www.amnesty.org/fr/wp-content/uploads/2025/01/EUR5589632025ENGLISH.pdf
https://www.amnesty.org/fr/wp-content/uploads/2025/01/EUR5589632025ENGLISH.pdf
https://rm.coe.int/1680b08fa3
https://rm.coe.int/1680b08fa3
https://www.amnesty.org/en/documents/eur55/8911/2025/en/
https://www.amnesty.org/en/documents/eur55/8911/2025/en/

